
王補之墓誌銘

作者：王安石　北宋

本作品收錄於《臨川文鈔/15卷》和《王臨川集/卷091》

君南城人，王氏，諱無咎，字補之，嘉祐二年進士也。初補江都縣尉，丁父憂，服除，

調衛真縣主簿。嘗棄天台縣令，以與予共學。久之，無以衣食其妻子，乃去，補南康縣

主簿。會予召至京師，因留教授。上方興學校，以經術造士，予言君可教國子，命且下，

而君死。

君所在，學者歸焉，賢士大夫皆慕與之遊。然君寡合，常閉門治書，唯與予言莫逆。當

熙寧初，所謂質直好義，不為利疚於回而學不厭者，予獨知君而已。君之死，年四十有

六，實熙寧二年閏十一月丁巳。至四年二月壬申，妻曾氏，子絪、縕，始克葬君南城縣

禮教鄉長義里，銘曰：

安時所難，學以為己。於呼鮮哉，可謂君子。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

